
 

 

 

Aqqalu C. Jerimiassen UPA 2023/149 

Atassut 19. April 2023 

Namminersorluni inuussutissarsiutimik aallarnisaaneq ingerlatsinerlu 

ajornannginnerulerlunilu orniginarnerulernissaa anguniarlugu qanoq iliorsinnaanerluta 

pillugu oqallisissiatut siunnersuut. 

(Inatsisartuni ilaasortaq Nivi Olsen, Demokraatit) 

 

Oqallisissiamik siunnersuuteqartoq Nivi Olsen qujaffigerusuppara taperserlugulu 

aaqqiissutaasinnaasunik namminersortuunermullu siuarsaataasinnaasunik tigussaasunik 

qaqitsimmat. 

Isumaqataalluinnarpugut nunatsinni namminersortut amerlanerujussuusariaqartut, 

namminersortunngorniarnermullu aqqutissat pitsaanerusariaqavissorput, aallarnisaanermilu 

aporfilersuutaasorpassuit sapinngisamik piaartariarlutigit. 

Atassummiit uaguttaaq isumaqataavugut akileraartarnikkut aaqqissuusseqqittariaqartugut. 

Akileraarut tamanut apparli, akitsuutillu appartitsigit. Akileraartarnikkullu inatsiseerarpassuit 

paasiuminaatsut pisariulluinnartullu ajornannginnerusumik aaqqissuuttariaqarpagut. 

Sunami orniginarnerua? Uagut innuttaasut aningaasaatigut amerlanerpaat paariinnarnissaat, 

immaqaluunniit pisortanut amerlanerpaat tunniuteriarlugit isumagineqarnissamik takorluuineq? 

Ajoraluartumimmiuna isumagineqarnissatsinnik takorluugaqarpallaalersimagatta allaat nunarput 

kommunistiskiusumik ingerlajartuaaleqqasoq. Allaffissaarsuarput allaffissornerujussuarlu 

qiviaannartigit. Nammineerlutaluunniimmi utoqqalinersiassanut ileqqaarinissarput 

aqussinnaajunnaarnikuuarput, allaallumi 51% tikillugu akileraartussanngortitaasorpassuaqarluni. 

Nunammi kommunistiskiusumik ingerlasut annertoorujussuarmik pisortat pigisaannik 

suliffeqarfeqartarput. Namminersortut, aallarnisaasut amerlisassagutsigit pingaaruteqarluinnarpoq 

kommunistiskiusumik ingerlanerup annikillisarnissaa. 

Inuup kiffaanngissuseqarnera, nammineersinnaassuseqarnera tatigisariaqarparput. Qulaaniit 

isumagineqartuarnissamik isumalluuteqartuarniarluta qaavatigut nunatta naalagaaffinngornissaanik 

kissaateqarneq imminnut ataqatigiinngitsorujussuupput. Nuna nammineertoq anguniagarigaanni 

inuk nammineertoq, kiffaanngissusilik, qulaaniillu aporfilersorneqanngitsoq aqqutissaavoq. 

Atassummiillu ilanngukkusuppagut nunaminertanik atuinissamut qinnuteqarnissamut piumasaqaatit 

naapertuunnerusumik tulluarsagassaasut, takornarialererusullutik aallartisarniaraluartut 

itigartitaajuarnerat mumisikkumallugu, tassaappummi aamma taakku uagut immitsinnut 

inatsisitigut naalleraasut. 

Inuussutissalerinermut oqartussaaffik nammineerluta akisussaaffigisariaqarparput, nunatta 

pissarititaanik namminersortut aallarnisaarusuttut periarfissagissaarnerulersikkumallugit, 

uagutsinnut nunatsinnullu tulluarsakkamik peqalerluta. Ilanngullugulu Naalakkersuisuniit 

paaserusunnarpoq tassunga suliaq sumut killinnersoq. 

Atassummiit namminersortut tapersersorpagut, aaqqiissutaasussanullu alloriaatissanut 

tullinnguuttunut piareersimavugut. 

 


